
अख्तियार दुरुपयोग अनुसन्धान आयोग
टंगाल, काठमाडौं}+
प्रेस विज्ञप्तिः २०७२।१२।३० गते ।
------------------------------------
नेपाल सरकारका मुख्य सचिव, सचिवहरू, सुरक्षा निकाय प्रमुखहरु लगायत विशिष्ठ श्रेणीका पदाधिकारीहरूसंग अन्तरक्रिया छलफल ।
--------------------------------------------------------------------------


अख्तियार दुरुपयोग अनुसन्धान आयोगका माननीय प्रमुख आयुक्त लोकमान सिंह कार्कीले असल नियत र निष्ठापूर्वक दायित्व निर्वाह गर्ने कुनैपनि कर्मचारीले अख्तियारको त्रास पाल्नु नपर्ने कुरा बताउनुभएको छ।
राजधानीमा सोमबार आयोजित नेपाल सरकारका मुख्य सचिव, सबै मन्त्रालयका सचिव तथा सुरक्षा निकायका प्रमुखहरुसँगको अन्तरक्रिया कार्यक्रमलाई सम्बोधन गर्नुहुँदै प्रमुख आयुक्त कार्कीले मुलुकमा विद्यमान राजनीतिक तरलता र संक्रमणको परिवेशमा राष्ट्रसेवक कर्मचारीहरुको निष्ठापूर्ण भूमीका राष्ट्रको विकास र उत्थानका निम्ति अर्थपूर्ण हुने धारणा समेत व्यक्त गर्नुभयो।

“मुलुकको बृहत्तर स्वार्थलाई केन्द्रमा राख्नुहोस्, निजी स्वार्थ र आर्थिक मोहबाट मुक्त रहनुहोस्, विकास निर्माणसँग सम्बन्धित काम नरोक्नुहोस्, समयमा निर्णय लिनुहोस् र निर्णयमा पारदर्शीता अपनाउनुहोस्, तपाईंले अख्तियारको त्रास पाल्नुपर्दैन” उहाँले भन्नुभयो ।

यताका दिनमा कर्मचारी संयन्त्रको मूल्य र मर्यादा खस्कँदै गएको जन-अनुभुति रहेको तथ्य औंल्याउनु हुँदै प्रमुख आयुक्त कार्कीले यस निम्ति स्वयं कर्मचारी वर्ग र राजनीतिक क्षेत्र दुबै दोषी रहेको मत प्रकट गर्नुभयो।
मुलुकको स्थायी सरकार मानिने कर्मचारी संयन्त्रमा छाएको अस्थिरता र बढ्दो राजनीतिक हस्तक्षेपप्रति चिन्ता व्यक्त गर्नुहुंदै वहाँले एउटा मन्त्रालयको सचिवको कार्यकाल सरदर पाँच महिनामात्र हुने र राम्रो मान्छे होइन हाम्रो मान्छे खोज्ने प्रवृत्तिले सिंगो मुलुकलाई अधोगतितर्फ धकेलिरहेको बताउनुभयो। मन्त्रालयको सचिव वा राज्य सम्बद्द कुनै पनि अङ्ग र निकायको प्रमुखले आफ्नै विवेकले धिक्कार्ने ढंगबाट काम नगरे मात्रै पनि सुशासन प्रत्याभूतिमा उल्लेख्य योगदान पुग्ने बताउनुहुंदै उहाँले कानुनको छिद्र पक्रिएर विवेक बेच्ने निर्णय लिनु सबैभन्दा ठुलो राष्ट्रिय अपराध हो भन्नुभयो।

मन्त्रालय वा निकाय बिशेषको महत्वपूर्ण पदाधिकारीका रुपमा जिम्मेवारी बहन गरिरहँदा छुद्र स्वार्थका लागि अनैतिक सम्झौता गर्नु कति वाञ्छित हुन्छ? त्यसको जवाफ आफैंभित्र खोज्नुहोस् भन्नुहुंदै वहाँले मुलुकको प्रशासनमा नेतृत्वदायी भूमीका निर्वाह गर्ने सचिवहरुले “बहुजन हिताय, बहुजन सुखाय” को मुल मन्त्रलाई ध्यानमा राखेर निर्णय लिनुपर्ने आवश्यकता औंल्याउनु भयो।

“तपाईंहरुले गर्ने प्रत्येक सकारात्मक निर्णयबाट मुलुकले सकारात्मक परिणाम हासिल गर्दछ र नकारात्मक निर्णयबाट नकारात्मक परिणाम भोग्नुपर्दछ” भन्नुहुँदै प्रमुख आयुक्त कार्कीले सहभागी सचिवहरुलाई उच्च नैतिकता र उच्च मनोबलका साथ जिम्मेवारी सम्पादन गर्न आव्हान गर्नुभयो।व्यक्तिलाई हेरेर कानुन वा नीति तर्जुमा गर्ने प्रचलन अब चल्दैन भन्नुहुँदै वहाँले तजबिजी अधिकारका आवरणमा स्वेच्छाचारिता नअपनाउन समेत चेतावनी दिनुभयो। आयोगले निरोधात्मक, प्रबर्धनात्मक र दण्डात्मक रणनीतिमा आधारित हुँदै कार्य सम्पादन गरिरहेको बताउनु हुँदै प्रमुख आयुक्त कार्कीले बदनियत पूर्वक हुने जुनकुनै निर्णय आयोगको दृष्टिबाट लुक्न नसक्ने उल्लेख गर्नुभयो।

आयोग बिकासको बाधक होइन, साधक हो भन्नुहुँदै वहाँले आयोगमाथि कतिपय कोणबाट लाग्ने गरेको बिकासको बाधक भन्ने जस्तो आरोपका सन्दर्भमा सहभागि सचिवहरुलाई आ-आफ्ना अभिमत र अनुभव स्पष्टताका साथ राख्न आव्हान गर्नुभएको थियो।

त्यसैगरि आयोगले निष्ठापूर्वक आफ्नो संबैधानिक दायित्व निर्वाह गरिरहँदा कार्यकारि भुमीकामा उत्रन खोजेको जस्तो थप आक्षेप समेत झेल्नुपरेको चर्चा गर्नुहुंदै वहाँले जनसरोकारसंग सम्बन्धित कतिपय नियुक्ति र निर्णयमा मापदण्ड निर्माण गर्न, एकरुपता अपनाउन र पारदर्शिता कायम राख्न आग्रह गर्नु के कार्यकारी भूमीकामा उत्रनु हो ? भन्ने प्रश्न गर्नु भयो।

आयोगले बितेका अढाई दशक यता अभ्यास गर्दै आएको अनुचित कार्यमाथिको कारवाही सम्बन्धि क्षेत्राधिकार नयां संबिधान मार्फत संकुचन गरिएको प्रसङ्ग उल्लेख गर्नुहुंदै प्रमुख आयुक्त कार्कीले यसबाट मुलुकमा ठेकेदारीको सन्देश प्रवाह गर्दै आएका एकथरि समूहको आयोगप्रतिको आग्रह प्रष्ट भएको बिचार व्यक्त गर्नुभयो।
अनुचित कार्यको विषयलाई अब आयोगले अनियमितताको मनशायसँग गांसेर हेर्ने र मुद्दा दायर गर्न सक्नेतर्फ संकेत गर्नुहुंदै वहाँले आयोग बिरुद्द क्षेत्राधिकार संकुचनको षडयन्त्र गरिएपनि यसबाट भ्रष्टाचार बिरुद्दको आयोगको सकृयता कुनै पनि अर्थमा प्रभावित नहुने स्पष्ट पार्नुभयो।

मुलुकको आर्थिक-राजनीतिक गतिबिधिमा नव-सभ्रान्त वर्गले प्रभुत्व जमाइरहेको बताउनुहुंदै प्रमुख आयुक्त कार्कीले सिंगो मुलुक आफ्नो ठेकेदारीमा सञ्चालन भइरहेको सन्देश प्रवाह गर्ने यो वर्ग बिशेषले बिछ्याएको जाललाई समयमै पर्गेल्न, पहिल्याउन र च्यात्‍न जरुरी भइसकेको अभिमत प्रकट गर्नुभयो।

“नागरिक समाजको आवरणमा होस् या कुनै ट्रेड युनियन विशेष, सरकारि, गैरसरकारी संस्था वा अमुक संघ संस्था र संगठनको पहिचानमा किन नहोस्, संगठित गिरोहका आडमा राज्यसंयन्त्रमाथिको प्रभुत्व सह्‍य हुन सक्दैन” वहाँले भन्नुभयो। “ठुलो स्वरमा अरुलाई अर्ती उपदेश छाँट्ने तर आफू भने राज्यको दायित्वबाट भाग्ने प्रवृत्तिका बाहकहरु कहिल्यै पनि देश र जनताका हिमायती हुन सक्दैनन् ” वहाँले उल्लेख गर्नुभयो।
मुलुकमा व्याप्त सामाजिक विचलनको संकटप्रति संकेत गर्नुहुँदै वहाँले मधेशमा पहाडी समुदाय नअटाउने र जनजाति बाहुल्य क्षेत्रमा गैर-जनजाति समुदाय नअटाउने परिस्थितिको विकास हुनु आफैंमा दुर्भाग्यपूर्ण हो भन्नुभयो।“तर सामाजिक विचलनको यो अवस्था राजनीतिक नभएर आर्थिक अभाव र बिभेदका कारण सृजित समस्या हो भन्ने म ठान्दछु ”, प्रमुख आयुक्त कार्कीले भन्नुभयो।
 
ट्रेड युनियनका आवरणमा कर्मचारी संयन्त्र लगायत मुलुकको सबै क्षेत्रमा अराजकता जन्मिएको उल्लेख गर्नुहुँदै ट्रेड युनियनका नाममा कार्यालयको जिम्मेवारी बहन नगर्ने र उदण्डता सृजना गर्ने प्रवृत्ति माथि कानुनि अंकुश लगाउनुपर्ने बिचार व्यक्त गर्नुभयो।

प्रत्येक मन्त्रालयका सचिवले आफूलाई सम्बन्धित मन्त्रीको निकट सल्लाहकारका रुपमा प्रस्तुत गर्न सक्नुपर्छ भन्नुहुँदै वहाँले कर्मचारि संयन्त्रका नेतृत्वको हैसियतले सचिवले आफ्नो मन्त्रालय र मातहतका निकायका निकायमा हुने अवाञ्छित राजनीतिक हस्तक्षेपको जमेर प्रतिरोध गर्नुपर्ने बताउनुभयो।
“सक्नुहुन्छ एक्लै प्रतिरोध गर्नुहोस्, सक्नुहुन्न सामुहिक प्रतिरोध गर्नुहोस्, तर राजनीतिक हस्तक्षेपको मुक साक्षी बनेर नबस्नुहोस्” वहाँले सुझाब दिनुभयो।

अवाञ्छित र अनुचित हस्तक्षेप बिरुद्द दश जना सचिवले मात्र पनि सामुहिक अडान र प्रतिरोध जनाउने साहस जुटाएको खण्डमा कर्मचारी प्रशासन राजनीतिक क्षेत्रको गोटी बन्ने गलत परम्पराबाट मुक्त हुने धारण वहाँले व्यक्त गर्नुभयो।

संबिधान निर्माण पछि मुलुकमा करिब-करिब राजनीतिक मुद्दाहरु समाप्त भइसकेको धारणा राख्नुहुंदै प्रमुख आयुक्त कार्कीले देशलाई अब आर्थिक समृद्दि र विकासको एजेण्डातर्फ डोर्याउनु पर्ने आवश्यकता औंल्याउनुभयो। “संबिधान निर्माण पछि पनि मुलुक राजनीतिक मुद्दाकै सेरोफेरोमा घुमिरहन्छ भने त्यो सबैभन्दा ठुलो दुर्भाग्य हो भन्नुहुंदै वहांले प्रत्येक राष्ट्रसेवक कर्मचारीले आर्थिक विकासको दायित्व मेरो पनि हो भन्ने जिम्मेवारीबोध गर्नु अनिवार्य भएको अभिमत प्रकट गर्नुभयो।

हाम्रो मुलुक प्राकृतिक श्रोत र सम्पदाले भरिपूर्ण भएपनि दुरदृष्टि, इच्छाशक्ति र प्रतिबद्दताको अभावमा गरिबीको दलदलमा जाकिएको प्रसङ्ग कोट्याउनु हुंदै वहांले विकासका एजेण्डालाई कार्यरुप प्रदान गर्न इच्छाशक्तियुक्त र स्वप्नदर्शी नेतृत्वको खाँचो औंल्याउनुभयो।

जलश्रोत, पर्यटन र पूर्वाधार विकासका माध्यमबाट मुलुकलाई समृद्दितर्फ डोर्याउन सकिने विचार व्यक्त गर्नुहुंदै वहांले विकास आयोजनाहरुको कार्यान्वयनका लागि प्रक्रियागत झन्झट र कानूनी अड्चनहरुमा अल्मलिनु नहुने बताउनुभयो।

प्रमुख आयुक्त कार्कीले आयोगले आफ्नो वार्षिक प्रतिवेदन मार्फत नेपाल सरकारलाई दिएको सुझावको कार्यान्वयनबाट मात्र पनि आर्थिक विकासको मार्ग प्रशस्त हुने वताउनुभयो। प्रत्येक नागरिकमा मुलुकप्रतिको अपनत्व र देशभक्तिको भावना जागृत हुनुपर्ने आवश्यकता माथि जोड दिनुहुंदै प्रमुख आयुक्त कार्कीले विकासको आधारबिन्दु नै नागरिकको देशप्रेम हो भन्नुभयो।

आयोगले कर्मचारीवर्गसंग सहकार्य गरेर अघि बढ्न चाहेको उल्लेख गर्नुहुंदै वहांले सहभागि सबै सचिवहरुलाई आयोगका कार्य-प्रवृतिलाई लिएर रचनात्मक आलोचना, सुझाब र सल्लाह दिन आग्रह गर्नुभएको थियो। “आवश्यक भए तपाईहरु र जनस्तरबाट प्राप्त हुने रचनात्मक आलोचना र सुझाबका आधारमा आयोग सुध्रन तयार छ तर के तपाईंहरु सुध्रन तयार हुनुहुन्छ? भन्ने प्रश्‍न गर्नुहुंदै वहांले गलत काम नगर्न र नडराउन सचिवहरुलाई सल्लाह दिनुभएको थियो। आफ्नो अभिधारणा प्रस्तुतीका अन्त्यमा प्रमुख आयुक्त कार्कीले नयाँ वर्ष २०७३ का लागि शुभकामना व्यक्त गर्नुहुंदै नयाँ वर्षले मुलुकमा देखिएका तमाम असङ्गतीहरुलाई अन्त्य गर्न र भ्रष्टाचार रहित समाज निर्माणका पक्षमा आयोगको अभियानप्रति ऐक्यबद्दता अभिव्यक्त गर्न नेपालीजनलाई अभिप्रेरणा प्राप्त होस् भन्ने कामना गर्नुभयो।

सो अन्तरसम्बाद कार्यक्रममा सहभागि सबै सचिवहरुले आयोगप्रतिको अभिधारणा, कार्यसञ्चालनमा गरेका अनुभव, समस्या र समाधानका सुत्रहरुबारे स्पष्टताका साथ आ-आफ्ना भनाई राख्नुभएको थियो।
धारणा प्रस्तुतिका क्रममा सचिवहरुले आयोगमाथि लाग्ने गरेको विकासको बाधक भन्ने आक्षेपलाई समवेत रुपमा खारेज गर्दै आयोग बिकासको वाधक नभई सहयोगी भएको विचार व्यक्त गर्नुभएको थियो। कतिपय अवस्थामा अवाञ्छित राजनीतिक हस्तक्षेपका कारण आफूहरुलाई निर्णय लिन भएका कठिनाईमा समेत आयोगसंग सल्लाह र संवादबाट समस्याको निकास हासिल गर्न सहजता भएको अनुभव सुनाउनुहुंदै वहांहरुले अब उप्रान्त प्रशासनिक क्षेत्रमा हुने सबैखाले हस्तक्षेप बिरुद्द प्रतिरोध गर्ने सामूहिक प्रतिबद्दता समेत जनाउनुभएको थियो।

नेपाल सरकारका मुख्य सचिवको कार्यालय परिसरमा आयोजित सो अन्तरसंवाद कार्यक्रममा मुख्यसचिव डा. सोमलाल सुबेदीले सहभागिहरुको स्वागत तथा धन्यवाद ज्ञापन सहित आफ्नो प्रशासनिक कार्यानुभव सुनाउनुभएको थियो। मुख्य-सचिव सुबेदीले सुसासन प्रात्याभुतिको प्रवल पक्षपातीअख्तियार दुरुपयोग अनुसन्धान आयोगप्रति भय र भ्रम पाल्नु कर्मचारीहरुको कमजोरी भएको वताउनु भयो। वहाँले प्रशासनिक क्षेत्रमा हुने राजनीतिक हस्तक्षेप कर्मचारीलाई ग्राह्‍य नहुने बताउनूहुँदै निजामति कर्मचारीको नेतृत्वको हैसियतले त्यस्तो हस्तक्षेपको प्रतिरोध गर्ने दृढता व्यक्त गर्नुभएको थियो।

वहाँले सिङ्गो कर्मचारी प्रशासन आर्थिक विकासको एजेण्डालाई कार्यरुप प्रदान गर्न अभिमुख हुने थप अठोट समेत व्यक्त गर्नुभएको थियो। कार्यक्रममा आयोगका माननीय आयुक्तहरु, सचिव तथा महाशाखा प्रमुखहरुको समेत सहभागिता रहेको थियो।

